საქართველოს ოკუპირებული ტერიტორიებიდან დევნილთა, 
შრომის, ჯანმრთელობისა და სოციალური დაცვის მინისტრს 
ქალბატონ ეკატერინე ტიკარაძეს

მინისტრის მოადგილის 
თამარ გაბუნიას


მოხსენებითი ბარათი
ქალბატონო ეკატერინე,

როგორც მოგეხსენებათ, ,,2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის N693 დადგენილებით დამტკიცებული იშვიათი დაავადებების მქონე და მუდმივ ჩანაცვლებით მკურნალობას დაქვემდებარებულ პაციენტთა მკურნალობის პროგრამის ფარგლებში ხორციელდება სპეციფიკური მედიკამენტების შესყიდვა, რომელიც უსასყიდლოდ გადაეცემა შესაბამის მიზნობრივ ჯგუფებს.
აქვე, მოგახსენებთ, რომ აღნიშნული პროგრამის ჰემოფილიით დაავადებულ ბავშვთა და მოზრდილთა მედიკამენტებით უზრუნველყოფის კომპონენტის ფარგლებში დაფიქსირებულია ახალი მედიკამენტის შემოტანის საჭიროება. სამინისტროში შემოსულია საქართველოს ჰემოფილიისა და დონორობის ასოციაციის პრეზიდენტის რ. ხომასურიძის მომართვები (27.08.18წ N84704, 19.09.18წ N94556) პროგრამის ფარგლებში დამატებების/ცვლილებების შესახებ. კერძოდ, ასოციაცია გვთავაზობს ჰემოფილიის ინჰიბიტორული ფორმით დაავადებული პაციენტებისათვის ახალი ანტიინჰიბიტორული მედიკამენტის ,,ჰემლიბრას“ გამოყენებას.
მედიკამენტ ჰემლიბრასთან დაკავშირებით, სამინისტროში ასევე, შემოსულია კომპანია როშ ჯორჯიას 19.09.18წ N94411 წერილი. როგორც წერილიდან ირკვევა, საქართველოს ბაზარზე დარეგისტრირდა ჰემოფილია A-ს სამკურნალო ინოვაციური, რევოლუციური მედიკამენტი ჰემლიბრა (ემიციზუმაბი), რომელიც საერთაშორისო ექსპერტების მიერ შეფასებულია, როგორც:
· უკანასკნელი 20 წლის განმავლობაში პირველი ახალი მედიკამენტი ჰემოფილია A-ს სამკურნალოდ პაციენტებისათვის VIII ფაქტორის მიმართ ინჰიბიტორებით;
· ჰემლიბრა (ემიციზუმაბი) გამოიყენება ჰემოფილია A-ს, როგორც ინჰიბიტორული, ასევე, არაინჰიბიტორული ფორმების რუტინული პროფილაქტიკისთვის სისხლდენების პრევენციის ან უპრეცენდენტოდ შემცირების (99%-მდე) მიზნით, როგორც მოზრდილებში ასევე ბავშვებში ნულოვანი ასაკიდან.
· ერთადერთი მედიკამენტია, რომელიც საჭიროებს კვირაში ერთხელ კანქვეშა ინექციის ხუთ წუთიან პროცედურას და გამოიყენება პრევენციისათვის.
· მისი გამოყენებისას ფიქსირდება პაციენტის ცხოვრების ხარისხის მკვეთრი გაუმჯობესება, ქირურგიული ჩარევა არ წარმოადგენს პაციენტებისათვის დაავადების გამწვავების მიზეზს და პროგნოზირებადია დამატებითი მედიკამენტის მოხმარება
· ჰემლიბრას აქტიურად გამოყენებასთან ერთად, სხვა პროგრამული მედიკამენტების საჭიროება მცირდება, ან საერთოდ ქრება.

ჰემოფილიისა და დონორობის ასოციაციის მოსაზრებით, მედიკამენტ ჰემლიბრას პრაქტიკულობიდან და ეფექტურობიდან გამომდინარე, მნიშვნელოვანი იქნება მისი გამოყენება საქართველოში დავიწყოთ სამი პაციენტით და შემდგომ მოხდეს პაციენტთა რაოდენობის თანდათანობით ზრდა. 
მედიკამენტის გამოყენება იწყება სასტარტო დოზით 3მკგ/კგ-ზე ერთი თვის განმავლობაში (4 კვირა), ხოლო შემდეგ გრძელდება შემანარჩუნებელი თერაპიული დოზით 1,5მკგ/კგ-ზე. აღნიშნული სქემით, ზემოაღნიშნული სამი პაციენტისთვის წლის ბოლომდე (სექტემბერი-დეკემბერი)  საჭირო ჰემლიბრას რაოდენობა შეადგენს დაახლოებით 5000ს.ე-ს, ჯამური ღირებულებით დაახლოებით 231 000 ლარი.

მოგახსენებთ, რომ დღეისათვის ჰემოფილიით დაავადებულ ბავშვთა და მოზრდილთა მედიკამენტებით უზრუნველყოფის კომპონენტის ფარგლებში ინჰიბიტორული ფორმის პაციენტთა რაოდენობა შეადგენს 7-ს. აღნიშნული პაციენტებისათვის სსიპ სოციალური მომსახურების სააგენტოს მიერ შეისყიდება აქტივირებული პროთრომბინ კომპლექსი (ფეიბა). 2019 წლის დასაწყისში შესყიდულ იქნა 226 000 ს.ე. ფეიბა, ჯამური ღირებულებით 664 760 ლარი. 

[bookmark: _GoBack]რაც შეეხება, იშვიათი დაავადებების მქონე და მუდმივ ჩანაცვლებით მკურნალობას დაქვემდებარებულ პაციენტთა მკურნალობის პროგრამის ფარგლებში საბიუჯეტო რესურსს,  მოგახსენებთ, რომ 2019 წლის პროგრამის სპეციფიკური მედიკამენტებით უზრუნველყოფის კომპონენტის დამტკიცებული ბიუჯეტი შეადგენს 8 890 000 ლარს. სააგენტოს ინფორმაციით, პროგრამის ფარგლებში ამ დროისთვის მედიკამენტების შესყიდვების უმეტესი ნაწილი (90%) დასრულებულია. საკასო ხარჯი 31 ივლისის მდგომარეობით შეადგენს  დაახლოებით 4 890 380 ლარს, ხოლო დამატებით შესასყიდი მედიკამენტების საპროგნოზო ბიუჯეტი შეადგენს 3 955 135 ლარს, მათ შორის გათვალისწინებულია აქტივირებული პროთრომბინ კომპლექსის (ფეიბა) დაახლოებით 224 000 ს.ე. (დამოკიდებულია ეროვნული ვალუტის გაცვლით კურსზე) შესყიდვა (ბიუჯეტით 658 878 ლარი). ჰემლიბრას შესყიდვასთან დაკავშირებით დადებითი გადაწყვეტილების შემთხვევაში, ფეიბას შესყიდვისთვის არსებული საბიუჯეტო რესურის ფარგლებში შესაძლებელი იქნება 5000ს.ე ჰემლიბრასა და 130 000ს.ე ფეიბას შესყიდვა, რაც საკმარისი იქნება ინჰიბიტორული ფორმის პაციენტების წლის ბოლომდე უზრუნველსაყოფად.
მოგახსენებთ, რომ ამ ეტაპზე, სააგენტოს ბაზაზე პროთრომბინ კომპლექსის მარაგი პრაქტიკულად ამოწურულია და საჭიროა დამატებითი შესყიდვის დაუყოვნებლივ განხორციელება.
ზემოაღნიშნულის გათვალისწინებით, შესაძლოა განვიხილოთ ორი ვარიანტი: 
(1) არსებული საბიუჯეტო რესურსის ფარგლებში სრულად შესყიდულ იქნას 224 000ს.ე ფეიბა ინჰიბიტორული ფორმის შვიდი პაციენტის წლის ბოლომდე უზრუნველსაყოფად;
(2) არსებული საბიუჯეტო რესურსის ფარგლებში შესყიდულ იქნას 5000ს.ე ჰემლიბრა ინჰიბიტორული ფორმის სამი პაციენტისთვის და 130 000ს.ე. ფეიბა ოთხი პაციენტის წლის ბოლომდე უზრუნველსაყოფად.
 გთხოვთ, თქვენს გადაწყვეტილებას.
თქვენი თანხმობის შემთხვევაში, გთხოვთ, დაავალოთ სოციალური მომსახურების სააგენტოს შესაბამისი შესყიდვების უზრუნველყოფა.

პატივისცემით,



